Meddwl am Marc


Marc Pennod 6  adnodau 30-44.   

Bwydo’r pum mil

Disgrifiad o Iesu sydd yma yn bwydo miloedd lawer o bobl gyda phum torth a dau bysgodyn. Rhyfeddol!

Beth oedd Iesu newydd ddweud wrth ddanfon y deuddeg disgybl allan? (Marc 6: 8) Ydy e’n dangos ei ofal ymarferol dros bobl yn yr adnodau hyn?  

· Darllenwch Salm 78:24  lle mae’n disgrifio Duw yn yr anialwch yn bwydo ei bobl â manna, a’r Salm yn dweud eu bod yn bwyta nes iddyn nhw gael digon. Beth mae adnod 42 yn dweud? Ydy hyn eto’n dangos mai mab Duw yw Iesu?
Cwestiwn:  Oes adegau mewn bywyd pan fyddwn ni’n teimlo bod bywyd yn un rhuthr gwyllt?  Adeg fel yna oedd hi ar Iesu a’i ddisgyblion ac mae’n awgrymu “gorffwys” a chyfle i fod “ar eu pennau eu hunain.”(adn 32) Beth mae hyn yn dangos am ofal Iesu dros ei ddisgyblion? 
· Beth sy’n “ennyn tosturi” (adn 34) yn Iesu? Beth yw’r angen sydd ar y dyrfa? Roedd yn eu gweld

         “fel defaid heb _______ i ofalu amdanyn nhw.” (adn 34)

Beth sy’n ennyn tosturi ynon ni?
Beth sydd ei angen ar bobl o’n cwmpas ni? Ydyn ni fel Iesu yn gweld nad oes cyfeiriad na phwrpas i’w bywydau ac yn gwneud rhywbeth amdano?
Beth oedd y disgyblion eisiau gwneud â’r dyrfa? (adn 36)

Sut mae Iesu’n eu herio? (adn 37)

- Pam oedd Iesu’n gorfod danfon y disgyblion i nôl 5 torth a 2 bysgodyn pan alle fe wneud y cyfan ar ei ben ei hun?
- Oedd Iesu eisiau i ni weld elfennau cyffredin bywyd  - torth a physgodyn - yn troi’n ddigonedd yn ei ddwylo e? 

- Ydy hi’n bosib fod Iesu’n dweud wrth y disgyblion ac wrthon ni fod rhan gyda ni i’w chwarae yn ei waith ar y ddaear?
Os cafodd pum mil o ddynion eu bwydo gan Iesu, mae Marc eisiau dweud wrthon ni fod llawer mwy o bobl wedi eu bwydo na hynny!  Roedd gwragedd a phlant yno hefyd!
Ydy’r hanes yn ein rhyfeddu? Ydy’r wyrth yn dweud wrthon ni fod 

unrhywbeth yn bosibl gyda Duw dim ond i ni, fel y dyrfa a’r disgyblion geisio cwmni Iesu? Ydy’r adnodau yn dweud rhywbeth arall wrthon ni?
Gweddi: Diolch Iesu  am dy fod  yn ein caru ac yn tosturio  wrthon ni.  Pan wyt ti’n ein herio helpa ni wrth i ni wneud dy waith gan wybod y byddi’n ein digoni.  Gofynnwn hyn yn dy enw’n unig. Amen.

